
ТАТАРСТАН РЕСПУБЛИКАСЫ КОНСТИТУЦИЯ СУДЫның
БИЛГЕЛӘМӘСЕ
«Татарстан Республикасы дәүләт граждан хезмәте турында»  2003 елның 
16 гыйнварындагы 3-ТРЗ номерлы  Татарстан Республикасы Законының 
45 статьясындагы  1 өлешенең  1 пункты һәм 2 пунктындагы  «а» пунктчасы  (2005 елның 25 октябрендәге 106-ТРЗ номерлы Татарстан Республикасы Законы редакциясендә) белән үзенең конституциячел хокуклары һәм ирекләре бозылуга карата  гражданин Е.И. Гаврилов шикаятен карап тикшерүгә алудан баш тарту хакында   
Казан шәһәре

                                                  2013 елның 11 декабре

Татарстан Республикасы Конституция суды Рәисе В.Н. Демидов, судьялары Ф.Н. Баһаутдинов, Л.В. Кузьмина, Р.Г. Сәхиева,  А.А. Хамматова. А.Р. Шакараев   составында, 

“Татарстан Республикасы Конституция суды турында” Татарстан Республикасы Законының 44 статьясы нигезендә суд утырышында  гражданин     Е.И. Гаврилов шикаятен алдан өйрәнгән судья Л.В. Кузьмина бәяләмәсен тыңлаганнан  соң, Татарстан Республикасы Конституция суды

                                                   ачыклады:
1. 2013 елның 23 октябрендә Татарстан Республикасы Конституция судына гражданин Е.И. Гаврилов  «Татарстан Республикасы дәүләт граждан хезмәте турында»  2003 елның 16 гыйнварындагы 3-ТРЗ номерлы  Татарстан Республикасы Законының 45 статьясындагы  1 өлешенең  1 пункты һәм 2 пунктындагы  
«а» пунктчасы  (2005 елның 25 октябрендәге 106-ТРЗ номерлы Татарстан Республикасы Законы редакциясендә) белән үзенең конституциячел хокуклары һәм ирекләре бозылуга карата  шикаять белән мөрәҗәгать итте.
 Күрсәтелгән Законның 45 статьясындагы  1 өлешенең  дәгъва белдерелә торган  нигезләмәләре әлеге Закон нигезендә дәүләт хезмәте вазыйфаларын биләүче дәүләт хезмәткәрләре түбәндәге шартлар булганда тиешле еллар эшләгән өчен дәүләт пенсиясе алу хокукына ия булалар дип билгели: дәүләт хезмәтендә кимендә 15 ел стаж булу (1 пункт); дәүләт органын юкка чыгаруга яисә дәүләт хезмәте вазыйфасының кыскартылуына бәйле рәвештә дәүләт хезмәтенең туктатылуы (эшеннән чыгару, биләгән вазыйфасыннан азат итү) (2 пунктның 
«а» пунктчасы).
Шикаятьтән һәм аңа кушып бирелгән документларның күчермәләреннән  күренгәнчә, Татарстан Республикасы Хезмәт, халыкны эш белән тәэмин итү һәм социаль яклау министрлыгы 2012 елның 20 декабрендәге 33/508 номерлы  карары белән картлык буенча пенсия алучы гражданин Е.И. Гавриловка унбиш ел дәүләт хезмәте стажы  һәм Татарстан Республикасында ун ел дәүләт хезмәте стажы  булмаганга күрә тиешле еллар эшләгән өчен пенсия  билгеләүдән баш тарткан. Аның 1983 елның 10 августыннан 1991 елның 31 декабренә кадәр СССР Татар баш территория идарәсендә (Татглавснаб) эшләгән чоры дәүләт хезмәте стажына федераль дәүләт хезмәте буларак  кертелгән һәм 8 ел 4 ай 22 көн тәшкил иткән. Мөрәҗәгать итүченең 1992 елның 1 гыйнварыннан 1993 елның 29 мартына кадәр шул ук оешмада,  шулай ук ул бетерелгәннән соң 1993 елның 30 мартыннан 
1997 елның 30 маена кадәр «Компания Татглавснаб» акционер җәмгыятендә  эшләү чорлары аның дәүләт хезмәт стажына кертелмәгән. 
Мөрәҗәгать итүче фикеренчә, дәгъва белдерелә торган нормаларда билгеләнгән шартлар мөстәкыйль  һәм дәүләт хезмәткәренең  тиешле еллар эшләгән өчен дәүләт  пенсиясе алу хокукы барлыкка килү өчен җитәрлек  һәм, аның дәүләт хезмәте СССР Татар баш территория идарәсе  (Татглавснаб) бетерелүгә бәйле туктатылганга күрә,  унбиш ел дәүләт хезмәте стажы  булмаса да,  ул мондый дәүләт пенсиясе хокукына ия.  Үз позициясен нигезләп, ул әлеге нигез буенча  дәүләт хезмәтен  туктату дәүләт хезмәткәренә бәйле булмаган  хәлләр буенча гамәлгә ашырылуы белән аерылып тора дип күрсәтә.   
Бәян ителгәннәр нигезендә гражданин Е.И. Гаврилов Татарстан Республикасы Конституция судыннан «Татарстан Республикасы дәүләт граждан хезмәте турында»  2003 елның 16 гыйнварындагы 3-ТРЗ номерлы  Татарстан Республикасы Законының 45 статьясындагы  1 өлешенең  1 пунктын һәм 2 пунктындагы  
«а» пунктчасын  (2005 елның 25 октябрендәге 106-ТРЗ номерлы Татарстан Республикасы Законы редакциясендә)  дәүләт хезмәткәренә   дәүләт органы бетерелүгә бәйле рәвештә дәүләт хезмәте туктатылган очракта унбиш ел дәүләт хезмәте стажы булмаганда тиешле еллар эшләгән өчен дәүләт  пенсиясе билгеләүне кире кага торган өлешендә Татарстан Республикасы Конституциясенең 38 (беренче өлеш) һәм 54 (беренче һәм икенче өлешләр) статьяларына туры килми дип  тануны сорый, алар нигезендә картлык дәүләт яклавында; һәркемгә яше буенча, авырган, гарипләнгән һәм законда билгеләнгән башка очракларда социаль тәэминат гарантияләнә; дәүләт пенсияләре һәм социаль пособиеләр закон белән билгеләнә.
2. «Татарстан Республикасы дәүләт граждан хезмәте турында»  2003 елның 
16 гыйнварындагы 3-ТРЗ номерлы  Татарстан Республикасы Законының 
45 статьясындагы  1 өлеше (2005 елның 25 октябрендәге 106-ТРЗ номерлы Татарстан Республикасы Законы редакциясендә)  эчтәлегеннән аңлашылганча, Татарстан Республикасының элеккеге дәүләт хезмәткәрләренә гомуми нигезләрдә билгеләнә торган дәүләт пенсиясеннән тыш, тиешле елларны эшләгән өчен пенсия рәвешендә өстәмә тәэминат түбәндәге шартларда билгеләнә: дәүләт хезмәтендә кимендә 15 ел стаж булу (1 пункт); дәүләт хезмәтенең әлеге Татарстан Республикасы Законында билгеләнгән  нигезләргә бәйле рәвештә туктатылуы 
(2 пункт);  «Россия Федерациясендә хезмәт пенсияләре турында» Федераль закон нигезендә картлык (инвалидлык) буенча хезмәт пенсиясе билгеләнү (3 пункт). 
Күрсәтелгән Татарстан Республикасы Законының  45 статьясындагы  
1 өлешенең дәгъва белдерелә торган  1 пункты һәм 2 пунктының «а» пунктчасы, аларның эчтәлегеннән турыдан туры аңлашылганча, югарыда аталган Татарстан Республикасы Законында билгеләнгән нигезләр буенча, шул исәптән дәүләт органы бетерелүгә бәйле рәвештә дә, дәүләт хезмәте туктатылган дәүләт хезмәткәрләренә  тиешле елларны эшләгән өчен пенсия хокукын алуга дәүләт хезмәтендә кимендә 
15 ел стаж булу зарурлыгын күз алдында тота. Бу тиешле елларны эшләгән өчен, ягъни дәүләт хезмәте вазыйфаларында хезмәт эшчәнлеген гамәлгә ашырган еллар саны өчен,  бирелә торган  әлеге дәүләт пенсиясенең максатчан билгеләнешенә җавап бирә. Дәүләт органын бетерү дәүләт хезмәтен туктату нигезләренең берсе булып тора, аның нигезендә дәүләт хезмәтендә кирәкле стажы булган һәм «Россия Федерациясендә хезмәт пенсияләре турында» Федераль закон нигезендә картлык (инвалидлык) буенча хезмәт пенсиясе ала торган дәүләт хезмәткәренә  тиешле елларны эшләгән өчен пенсия бирелә. Шул рәвешле  дәгъва белдерелә торган  Татарстан Республикасы Законы  дәүләт органы бетерелүгә бәйле рәвештә дәүләт хезмәте туктатылган дәүләт хезмәткәрләренә карата тиешле елларны эшләгән өчен  пенсия билгеләүгә таләп ителә торган дәүләт хезмәте стажының дәвамлылыгын  әлеге Татарстан Республикасы Законында каралган башка нигезләр буенча туктатыла торган дәүләт хезмәткәрләренеке  белән чагыштырганда хокукый җайга салу аерымлыкларын күздә тотмый. 
Татарстан Республикасы Конституция суды, Татарстан Республикасы дәүләт хезмәткәрләренә  тиешле елларны эшләгән өчен пенсия хокукын алу шартларына бәйле мәсьәләне карап, Татарстан Республикасы дәүләт граждан  хезмәткәрләренә тиешле елларны эшләгән өчен пенсия дәүләт хезмәтендә кимендә 15 ел стаж булганда һәм «Татарстан Республикасы дәүләт граждан хезмәте турында»  
2003 елның 16 гыйнварындагы 3-ТРЗ номерлы  Татарстан Республикасы Законында каралган нигезләр буенча дәүләт хезмәте туктатылганда билгеләнә дип күрсәтте.  Шул рәвешчә, тиешле елларны эшләгән өчен пенсия «Россия Федерациясендә хезмәт пенсияләре турында» Федераль закон нигезендә билгеләнә торган картлык (инвалидлык) буенча хезмәт пенсиясенә өстәп бирелә һәм аның белән бергә түләнә.  Бу шартлар Татарстан Республикасының барлык дәүләт граждан хезмәткәрләре өчен гомуми булып тора (2007 елның 17 апрелендәге 
24-П номерлы карар).

Шулай итеп, дәгъва белдерелә торган хокукый нигезләмәләрдә аларның Татарстан Республикасы Конституциясенә туры килү-килмәү мәсьәләсендә билгесезлек юк.  «Татарстан Республикасы Конституция суды турында» Татарстан Республикасы Законының 39 статьясындагы икенче өлешенең 1 пункты мәгънәсе буенча мөрәҗәгать итүче тарафыннан шикаять белдерелгән нормаларның  Татарстан Республикасы Конституциясенә туры килү-килмәве турындагы     мәсьәләдә килеп туган билгесезлек эшне карауга нигез булып тора, мондый билгесезлекнең булмавы мөрәҗәгатьне карап тикшерүгә алудан баш тартуга китерә. 
Моннан   тыш,    «Татарстан Республикасы дәүләт граждан хезмәте турында»  2003 елның 16 гыйнварындагы 3-ТРЗ номерлы  Татарстан Республикасы Законың 
1 статьясына таянып, Татарстан Республикасы дәүләт граждан хезмәтен   оештыру өлкәсендәге  мөнәсәбәтләрне җайга сала, шулай ук  федераль законнар нигезендә  Татарстан Республикасы дәүләт граждан хезмәткәрләренең дәүләт хезмәтен  үтү шартларын һәм аларның эшчәнлеге гарантияләрен билгели. Ләкин  мөрәҗәгать итүче шикаятеннән һәм аңа кушып бирелгән документлар күчермәләреннән күренгәнчә, ул Татарстан Республикасы дәүләт хезмәткәре булмаган һәм Татарстан Республикасы Законының дәгъва белдерелә торган нигезләмәләре аның конкрет эшендә кулланылмаган һәм кулланыла да алмаган, шуңа бәйле рәвештә гражданин Е.И. Гавриловның шикаяте «Татарстан Республикасы Конституция суды турында» Татарстан Республикасы Законының 101 статьясында билгеләнгән каралу критерийларына җавап бирми, шул нигездә Татарстан Республикасы Конституция суды тарафыннан каралуга кабул итеп алына алмый. 
Бәян ителгәннәрдән чыгып, “Татарстан Республикасы Конституция суды    турында” Татарстан Республикасы Законының 39 статьясындагы икенче өлешенең 1 пунктына, 46 статьясындагы беренче өлешенең  2 пунктына,  66 статьясындагы бишенче өлешенә, 67 статьясындагы беренче һәм икенче өлешләренә,  69, 
72 статьяларына  һәм 73  статьясындагы  беренче өлешенә таянып, Татарстан Республикасы Конституция суды
                                                            б и л г е л ә д е:
1. «Татарстан Республикасы дәүләт граждан хезмәте турында»  2003 елның             16 гыйнварындагы 3-ТРЗ номерлы  Татарстан Республикасы Законының                         45 статьясындагы  1 өлешенең  1 пункты һәм 2 пунктындагы  «а» пунктчасы  
(2005 елның 25 октябрендәге 106-ТРЗ номерлы Татарстан Республикасы Законы редакциясендә) белән үзенең конституциячел хокуклары һәм ирекләре бозылуга карата  гражданин Е.И. Гаврилов  шикаятен карап тикшерүгә алудан баш тартырга,  чөнки билгеләнгән таләпләр нигезендә  шикаятьне карау мөмкин түгел.  

2.  Бу шикаять буенча Татарстан Республикасы Конституция суды Билгеләмәсе катгый һәм аңа карата шикаять бирелми.
3. Әлеге Билгеләмәнең күчермәсен гражданин Е.И. Гавриловка, шулай ук Татарстан Республикасы Дәүләт Советына җибәрергә.

4. Әлеге Билгеләмә “Татарстан Республикасы Конституция суды хәбәрләре”ндә басылып чыгарга тиеш.

